
Pagpuwas duwem bahangi kemuwe pagbissā si Isa 
duk Natanaelin, niyaꞌ magkawin laꞌi si kalumaꞌan Kana, 
laꞌi si lahat Jalil. Saꞌi si Isahin laꞌi si pagkawinan. Si 
Isa duk meꞌ tindegnen tabatik isab pī.



Manjari laꞌi si pagkawinan, ininumden boheꞌ ubas bu 
ubus ne weꞌ meꞌ aꞌahin ininum. Paꞌin saꞌi si Isahin si iye, 
“Ubus ne boheꞌ ubas ininumden.” Manjari paꞌin saꞌinen 
si meꞌ daraꞌakan si lumaꞌ miyaꞌan, “Ine-ine 
pangandaꞌakan si Isa kaꞌam, hinangun bi.” 



Paꞌin si Isa si meꞌ daraꞌakanin, “Pennoꞌanun 
bi meꞌ poga iyan duk boheꞌ.” Pinennoꞌan ne 
weꞌ de, sampay sōng buꞌus. Manjari daꞌak 
si Isa siye, paꞌinne, “Nginduk ne kaꞌam 
amban meꞌ poga iyan bu boꞌohun bi pī si
                 mangantan pagkādjaꞌan inin.”



Binoꞌo ne weꞌ de pī si mangantan 
pagkādjaꞌanin, duk kininaman weꞌ 
ne boheꞌ mamanjari boheꞌ ubasin.



Gaꞌ kataꞌuhanne bang amban boheꞌ ubas miyaꞌan, 
saguwaꞌ meꞌ daraꞌakan bakas manginduk boheꞌin
kataꞌuhande. Manjari 
magtawus ilinganan weꞌ
ne pangantin lellahin. 



Paꞌinne si iye, “Iye addatin bang magtāgad, 
pamaꞌinum dehellu ininum mahāpin. Manjari bang 
ekka ne taꞌinum meꞌ aꞌahin, 
meke ne pamaꞌinum ininum 
manggaꞌi mahāpin. 
Saguwaꞌ kaꞌu, taꞌennaꞌnu 
pe sampay kuweꞌitu 
ininum mahāpin.” 



Iye inin hinangan makaꞌulaliꞌ tagnaꞌ hininang si Isahin. 
Hininang inin weꞌ ne laꞌi si Kana, si 
lahat Jalil. Pinakitehan weꞌ 
ne balakatnen, manjari 
kahagad meꞌ tindegnen 
si iye.



Ubus hap pī si Isa padiyalem si lumaꞌ 
si Petros. Takitene matoꞌa si Petros 
dendehin pabāk laꞌi, saki, ilemmun.



Inantanan weꞌ ne tangan dendehin, manjari kawuliꞌan 
ne iye. Ubus dongaꞌ iye duk pinakan siye weꞌ ne. 



Pagseddep ne ellewin, binoꞌo weꞌ meꞌ aꞌahin pī pu si Isa 
sasuku masakihin duk meꞌ aꞌa pasayedan weꞌ seyitanin. 
Duk meꞌ aꞌa si puweblo 
miyaꞌan, magtipun si 
luwasan lumaꞌ miyaꞌan.



Ekka aꞌa taga saki bayuꞌ-bayuꞌan pinakawuliꞌ weꞌ 
si Isa duk ekka isab meꞌ seyitan pinaluwas weꞌ 
ne. Gaꞌi dinaꞌak weꞌ ne meꞌ seyitanin mabehe 
peggeꞌ asal kataꞌuhande bang sine si Isa. 



Duk kēmon meꞌ aꞌa mabanesin, inapas ne paꞌin weꞌ de si 
Isa inabut duk tangande, peggeꞌ niyaꞌ balakat paluwas 
amban baranne hangkan kawuliꞌan siye kēmon. 



Manjari niyaꞌ binoꞌo pī si iye aꞌa saki pinagtanggungan 
weꞌ ampat aꞌa. Aꞌa masaki miyaꞌan matey barannen.



Peggeꞌ gaꞌi siye tumapit pu si Isa 
hawal ekka aꞌahin, manjari ilarakan 
weꞌ de sapew madatag si atag kōk 
si Isahin. Pagubus ne siye ngahinang 
pamalānan, pinatuntun weꞌ de 
aꞌa masakihin diyataꞌ 
tanggungannen.



Pagtakite si Isa weꞌ sandel teꞌed siye si iye, paꞌinne si 
aꞌa mamatey barannen, 
“Bagay, taꞌampun ne meꞌ 
dusenun.” Manjari paꞌin 
si Isa si aꞌa 
mamatey barannen, 
“Dongaꞌ kew, 
boꞌohun pabākannun 
bu nu ne hap lumaꞌ.”



Ubus miyaꞌan, pasakey si Isa dem bangkaꞌ duk nuhut 
du isab meꞌ tindegnen. Manjari 
bessuwang nihup baliyu 
mabasagin hangkan 
piligdu teꞌed bangkaꞌin 
palenneb, saguwaꞌ 
sasang tuli si Isa.



Paꞌinne si siye, “Weꞌey kaꞌam tinalew? Kulang sandelbi 
si akuhin.” Manjari dongaꞌ si Isa duk daꞌakne 
padeheng baliyuhin duk goyakin. Magtawus lamewin 
teddoꞌ ne teꞌed. Ulaliꞌ teꞌed siye. “Aꞌahey inin?” 
paꞌinde. “Bisan baliyuhin duk 
goyakin nuhut 
pangandaꞌakannen.” 



        Kinalasahan teꞌed weꞌ Tuhanin
   manusiyaꞌin, hangkan sinōngan weꞌ ne 
  Anakne dambuwaꞌ-buwaꞌin pinapatey, 
    supaya kēmon masandel si Anaknen 
      gaꞌi pasapeꞌ amban Tuhan saguwaꞌ 
        ellum siye salama-lama laꞌi si 
              panaꞌanan Tuhanin.



Roma 3:23
Saliꞌ-saliꞌ kēmon kapagduse, bisan dambuwaꞌ gaꞌ niyaꞌ 

siye tapudji weꞌ Tuhanin. 

Roma 6:23 
Peggeꞌ tumbas si meꞌ aꞌa magdusehin sudda matey siye 
duk tapī siye si narkaꞌ. Saguwaꞌ lasa-lasahan Tuhanin 

umul gaꞌ niyaꞌ tamananne si surgaꞌ sabab bakas tahinang 
Isa Almasi, Panuhutanten bi. 

Hibrani 9:27 
Manusiyaꞌin sukuꞌnen matey mintedde ubus bu 

hukum Tuhanin ne. 



Epesus 2:8,9 
Peggeꞌ sabab lasa duk aseꞌ Tuhanin hep hangkan kaꞌam 
timbul pagsandel ne kaꞌam pu si Almasi. Dumaꞌin sabab 
hinanganbin hangkan kaꞌam timbul, saguwaꞌ lasa-lasahan 

Tuhan inin si kaꞌam. Gaꞌi kaꞌam makapagabbu, peggeꞌ 
dumaꞌin hangkan kaꞌam timbul sabab hinanganbi mahāpin. 

Roma 10:9,10 
Bang magbennal kite si meꞌ aꞌa weꞌ si Isa Almasi 

Panuhutanten bi duk kahagadte teꞌed dem ateyte weꞌ 
pinakellum iye balik weꞌ Tuhanin amban kamateynen, na, 

timbul kite duk tapī kite si surgaꞌ. Peggeꞌ bang asal 
kahagad kite ateyten dambūs-būs duk magbennal kite si 

meꞌ aꞌa, inampun duk kinimmatan kite bentel weꞌ 
Tuhanin duk timbul kite. 



Yahiya 3:16,17 
Kinalasahan teꞌed weꞌ Tuhanin manusiyaꞌin, hangkan

sinōngan weꞌ ne Anakne dambuwaꞌ-buwaꞌin pinapatey, 
supaya kēmon masandel si Anaknen gaꞌi pasapeꞌ amban 
Tuhan saguwaꞌ ellum siye salama-lama laꞌi si panaꞌanan

Tuhanin. Pinapitu weꞌ Tuhanin Anaknen si dunya dumaꞌin
ngalaboꞌan manusiyaꞌin hukuman, saguwaꞌ

muwasan duseden. 

1 Yahiya 5:11-13 
Iye hep inin panaksiꞌ Tuhanin weꞌ kaꞌurunganne kite bi 

umul gaꞌ tamanan, duk umul salama-lama inin kaꞌurungan
kite sabab Anaknen. Hangkan sasuku palaꞌihan Anak 
Tuhanin taga umul inin. Saguwaꞌ sasuku gaꞌi palaꞌihan

Anak Tuhanin, gaꞌ niyaꞌ umulne salama-lama. Sulatante
kaꞌam inin supaya kabugtuꞌanbi weꞌ taga umul du kaꞌam

salama-lama. Sulat inin para si kaꞌam meꞌ
masandel si Anak Tuhanin. 

